
Waxaan halkaan hoose idinku xusuusinaynaa 
Murtida iyo Maahmaahyada loo adeegsado xallinta 
khilaafaadka waxaana ka mid ah; 
 

 Ilaahow Aqoon la’aan ha nagu Cadaabin 
Eexana ha nooga tegin. 

 Gartaada inta aadan geedka weyn tegin ayaa 
geedyare la geeyaa. 

 Marqaati been ah ninkii aad u furto 
maalintaas waa kugu moodaa, ka dibna waa 
iska kaa ilaaliyaa. 

 Gar waa loo wada Islaam. 

 Garoowshiinyo waa sed Waayeel. 

 Raad Arooryo dib looma raaco. 

 Maslaxaddu waxay ku jirtaa nin faruuryahiis, 
ninna Fadalkiisa. 

 

Guddoomiyaha Akademiyada 

MURTIYO IYO MAAHMAAHYO KU SAABSAN 

XALLINTA KHILAAFAADKA 

 

Tusmada Dhambaalka 
C i n w a a n k a   ----------------------------------------- Bogga 

Cilmiga Bulshada ------------------------------------------------- 3 

Fanka Iyo Suugaanta -------------------------------------------- 4 

Riwaayaddii Waraf Iyo Shimbiro ------------------------------ 5 

Raadad Iyo Sheekooyin ---------------------------------------- 6 

Ilbaxnimada Islaamka ------------------------------------------- 7 
Cilmiga Dowladnimada ------------------------------------------ 8 

Aragtida Indheergaradka --------------------------------------- 9 

Sooyaalka Soomaalida ----------------------------------------- 10 

Kobcinta Afka Iyo Naxwaha ----------------------------------- 11 

Nolosha Reer Miyiga ------------------------------------------- 12 

Raadraaca Cilmiga Iyo Aqoonta ----------------------------- 13 

Ilaalinta Deegaanka Iyo Fayadhowrka --------------------- 14 

Arrimaha Dhaqandhaqaalaha -------------------------------- 15 
Xiriirka Waddanka Iyo Waddaniga -------------------------- 16 

Baraarujinta Caafimaadka ------------------------------------- 17 

Habqoraalka wanaagsan -------------------------------------- 18 

 

Dhaxalka Awooweyaasheennii hore iyo Qalabka Hiddaha & Dhaqanka  
Soomaalidu weligeed waxay khilaafaadkeeda ku xallin jirtay 

geed hoostii in ay ku garanto 

 HOYGA  HIDDAHA 
 

Xaruntii hiddaha iyo  

Hal abuurka maansiyo 

Heesaha shacabiga idil 

Goobta lagu hormariyee 

Laga hago dadkeeniyo 

Hooyadeeni dhaqankaay 
 

Ilayskii na hagayaay 

Hoygii waxbarashada 

Laga helo aqoontee 

Hoggaankaa dalkeenaa 

Halka uu ka iman iyo 

Guri lagu hiranayaay 

Aqal haybaddeeniyo 

Huwan sharafta teennaa 

Bulshada lagu hanuunsheey 

Afka keenna hodankaa 

Dhaxalkiisa haysaay 

Aan la huri kareynaay 
 

Xarun loo hiloobaay 

Hamuunta lagu iloobaay 

Habaca gaaja bixisaay 

Abidkaa hanaga dumin 

Ha daciifin weligaa 

Hana noqonin dibadjoog 

WAX KA BARO XAYAWAANKA 

WIYISHA 

Boggan waxa aannu bishan ku soo qaadanaynaa hal xayawaan oo 

ka mid ah xayawaanada dalkeena ku caanka ah, xayawaankaas oo 

aqoontiisa iyo muuqaalkiisuba Dhallinyarada iyo bulshada maanta 

ay ku yar tahay. Waxaana xayawaankan ka bixinaynaa faallo 

kooban oo ku saabsan tarankiisa iyo hab nololeedkiisa. Taasina 

Akademiyada Cilmiga Fanka iyo Suugaanta ayaa u xilsaaran. 

Halkan hoose waxaa kaaga muuqda sawirka xayawaanka ay 

Soomaalidu u taqaanno WIYIL.                                         

 

WIYISHA waxaa lagu tiriyaa marka maroodiga laga reebo 

xayawaanka ugu weyn xayawaanada berriga ku nool ee Afrika iyo 

dalkeena soomaaliya intaba. Wiyisha dhererkeedu waxa uu gaaraa 

afar iyo toban cagood. 

Wiyishu waxa ay leedahay oogo adag iyo hal gees ama laba gees oo 

kaga yaal foolka hore ee wejiga bartankiisa. Labada gees way is daba 

yaalaan oo midka hore ayaa ka weyn kan dambe, kaas,oo u eg sida 

geesaha lo’da, waxaana lagu naanaysaa Geestool. 

Wiyisha waa la ugaartaa, waxaana loo ugaartaa geeskeeda iyo 

saanteeda oo laga sameeyo gaashaanka, waxeyna dadka qaar 

aaminsanyihiin in wiyisha geeskeeda laga helo ama ay ku jirto awood 

qarsoon. 

Wiyishu waxa ay ku nooshahay dhulka kulkeylaha ah ee aan dadku 

ku badneyn lagana ugaaran Karin. Wiyishu waa xayawaan aan 

maqal iyo arag wanaagsan laheyn, ilaa lagu tilmaamo inay tahay 

ber-indhool iyo ber-dhegool. Laakiin way dareen iyo kicid fududahay. 

Wiyisha culayskeeda wuxuu gaara 2,000kg. Waxayna jari kartaa 

saacaddiba 20km. Wiyishu waa khatar oo dadka wey dili kartaa 

wayna gardaraysataa, aad bayna u dabeecad xun tahay. 

Cimrigeedaa wuxuu gaaraa 40 – 50 sano. 

 

GUDDIGA AKADEMIYADA 

 

 
 

Qaybta 7aad 
ISBEDDEL BULSHO 

ISKAA WAX U QABSO 
WAA MAXAY ISKAA WAX U QABSO? 
Iskaa wax u qabso waa mabda’a dhaqan oo dhaxal gal ah.  
Dhinaca kale haddaan ka eegno. Waxaynu odhan karnaa waa 
fikrad ah is aamin, isku tashi iyo isku kalsoonida ummadda. 
Mabda’a iskaa wax u qabso ee xalaasha ah waa isku 
tiirsanaanta iyo wax wada qabsiga bulshada.  Waana waddada 
qudha ee lagu dhisi karo, laguna hormarin karo waddan kasta 
ee dhaqaalihiisu soo korayo. Waxaana tiirarka waaweyn ee 
saldhigga u ah ka mid ah isku tiirsiga ummadda dhinac kasta.  
Isdiridda iyo isxilqaanka ruux walba oo ka mid ah bulshada. 
Mabda’a iskaa wax uqabso wuxuu saldhig u yahay mabda’a 
dowladda Iskaashiga Bulshada. Waxaa hubaal ah inay yihiin 
laba mabda’ ee isku asal iyo isku farac ah, isla mar ahaantaa 
ummadda horukac rabtaa waxay ka faa’ideysataa mabda’aan 
aasaasiga ah. 
Waxyaalaha iskaa wax u qabso lagu hirgeliyo waxaa ka mid 
ahaa dhismaha dugsiyada, jidadka, xafiisyada, bacaad-celinta, 
beer-falidda, iyo miro-goynta, ciribtirka jahliga, nadaafadda 
magaalada  iyo mashaariic kale  oo waxtar iyo qiimo leh . 

CIIDAHA SOOMAALIYEED 

Bulsho kastoo meel kuwada nooli waxay leedahay taariikh, 
hiddo, dhaqan, iyo Diin. Isla sidaas oo kalena waxay leedahay 
maalmo sanadka ka mid ah oo ay xusaan ama ay qaddariyaan, 
waxaana maalmahaas lagu tilmaamaa oo loo xasuustaa inay 
yihiin kuwo qiimo weyn ku leh taariikhda ama Diinta 
ummaddaas. 
Dalka Soomaaliyeed waxaa ka jira maalmo la xuso oo ay dadku 
aad u qaddariyaan, waxayna dadku farxad iyo reyreyn awgeed 
dhigaan dabbaaldeg iyo damaashaad maalmahaas Dalka oo 
idilna waa laga xusaa. 
Waxay Dadku ka nastaan shaqadii iyo hawlihii ay hayeen 
waxaana ciidahaasi kamid ah. 
1. CIIDDA WADDANIGA AH 
A) 26ka juun oo ah maalintii gobolka waqooyi iska tuuray 

heeryadii gumeysiga ingiriiska. 
B) 1da luulyo  oo ah maalin la xuso Madaxbanaanidii Gobolka 

Koonfur, israacii Gobollada Waqooyi iyo Koonfur  iyo 
aasaaskii XHKS 

2. CIIDAHA DIINIGA AH 
A) 12ka rabiical awal oo la xuso dhalashada Nabigeenna 

Maxamed (NNKH). 
B) Ciidda soonfur 
C) Ciidda carafo 
3. CIIDDA XOOGSTADA 

1da May oo ah maalintii shaqaalaha iyo dhammaan 
muruqmaalka. 
QOFKA IYO BULSHADA. 
Qof kasta noloshiisa iyo jiritaankiisa waxay ku xeran tahay 
dadka uu meel kula dhaqan yahay. Mana suurtoodo in qofna 
keligii noolaado. Isla sidoo kale bulsho waxay ka kooban tahay 
qofaf meel kuwada dhaqan. Bulsho iyo qofku waa in mid 
waliba midka kale jiritaankiisa ilaaliyaa. Isla mar ahaantiina 

mid weliba kan kale wanaaggiisa waa inuu daryeelaa.  Haddii 
aan taa la gaarin waxaa hubaal ah labadooda jiritaankooda uu 
khatar ku sugan yahay. Qofka waxaa wajib ku ah inuu inta 
karaankiisa ah ka shaqeeyo danaha iyo hormarka buslshada. 
Waa inuu u hoggaansamo xeerka iyo sharciyadda bulshada:  
waana inuu ka hor tagaa dhibaatooyinka soo food saaro. 

Guddiga Akademiyada 

. 

 

DIIWAANKA SUUGAANTA HILIN HAYAAN   

 
Qybta 2aad 

Arar 
Suugaantan in aan qoro waxa ay suuro gashay markii la 
qoray afkeenna Hooyo 1973-dii, iima suurowdeen 
marnaba, maantaba kama wada hadalleen haddaan la 
qorin afkeenna. Mahadda waxaa leh ILAAHAY iyo intii 
ka shaqaysay ee go’aamisay qoraalka afkeenna oo uu 
u horreyo Allaha u naxariistee Marxuum Maxamed 
Siyaad  Barre. 
Waxa Dalkeena yimid toddobaatanaadkii 
Madaxweynihii hore ee dalka Sinigaal Mr. Singoor.  
Waxa uu yiri waxaad tihiin dalka keliya ee Afrika xorta 
ah markaad afkiinna wax ku maamulateen, 
carruurtiinana wax ku baraysaan, waxa uu intaa 
raaciyay, anigu waxaan addoon u ahay Afka 
Faransiiska. 
Ummadina horumar ma gaadho illaa ay afkeeda wax ku 
barato, ma nihin dad dhowaan soo bax ah, kumanyaal 
sano ayaan geeska Afrika ku noolayn, waxa aan u 
waynay ee ay u lumeen taariikhdeenii iyo wax badan oo 
nolosheena ka mid ah waa qoraal la’aantii aynaan 
waxba qoran jirin. 

Maanta waxaa raadraac taariikheed inoo ah wax ajnabi 
inaga qoray oo aynaan ogayn maxaa ka run ah, maxaa 
ka been ah, markaa sow ma aynaan noqon qof baahan 
oo wixii la siiyaba cuna, kol haddaanad waxba haysan. 
Bal tusaale yar aan soo qaadano, inaga oon meel fogba 
ka eegin qasaaraha qoris la’aanta afkeena ka timid, 
aaway suugaantii iyo maansooyinkii tirada badnaa ee 
dhaxalgalka ahaa oo ay tiriyeen abwaaniintii taariikhda 
iyo magaca weyn ku lahaa hal abuurka Soomaaliyeed 
sida:- 

 Cali Xuseen Xirsi  
 Barkhad Cas 
 Xaashi Cali Barre. 
 C/llaahi Suldaan Tima cadde. 
 Xuseen AwFaarax Dubbad. 
 Cali Cilmi Afyare. 
 C/lle Raage Darwiish 
 C/llaahi Qarshe Maxamuud. 
 Xaaji Af Qallooc. 
 Maxamed Cali Kaariye.  

Ma tirinkarnee kuwaa iyo kuwo kale oo badan  oo 
magacyadooda aan la xasuusan ee maansada aan ka 
hadlayno ina soo gaarsiiyay ayaa waxba laga hayn hal 
abuurkoodii. Haddaynaan si ummadnimo ah uga 
fakarin arrintaa waxa aynu mudan doonnaa dhaxal 
xumo iyo inagoo noqonna dad nool oo aan jirin. 
Run ahaantii ummadda aan dhaqankeeda ku faanin ee 
aan ka ilaashan dhaqammada kale ee weerarka ku 
haya waxa ay ku dambeysaa dhaqan guur aaney ka 
soo waaqsan, waana sidaa waxa ay dawladuhu ugu 
bixiyaan kharashka badan. 
Suugaanta ku jirta diiwaankan anigu aan tiriyay waxa ay 
ku timid marba wixii hortayda ka muuqday iyo sida ay ila 
ahayd anigoo ay daacad iga tahay, waxa aan ka cudur 
daaranayaa haddii ay ku jiraan wax la dhibsan karo. 
Waa taariikh dhacday oo aan cidina waxba ka qaban 
karin ama qofku ha jeclaado ama ha necbeysto. 
“Taariikhdu dadkay bartaa dunida waayeheeda”, 
taariikhdu dadkay bartaa waxay dorraad mareen, 
ninna ma diiddo, ninna ma doonto, runtay dacal ku 
haysaa dadoow dadoow”. 
Gabagabadii waxa aan mahadnaq u celinayaa 
dhammanba dadkii igu dhiirageliyay in aan ururiyo oo 
aan qoro. Waxaan mahad cuddoon u gudbinayaa intii 
gacanta ka gaysatay habeynta diiwaankan iyo 
garaacidda. 
Dadkaas waxaa ka mid ah:- 
1. C/mahdi Axmed Warsame. 
2. Ismaaciil Axmed Nuur. 

3. Maxamed Aadan Dhakhtar (Ilko case) 
4. C/qaadir Maxamuud Walaayo. 
5. Maxamed Daahir Afrax. 
6. Faarax Wehliye Caddow (Sindako) 
7. Seynab Xaaji Cali Baxsan 
8. Cabdullaahi Xuseen Aadan 
9. Dr. Shariif Saalax Maxamed Cali oo xagga talada 

iyo xaga qoraalkaba gacan weyn iga siiyey 

1. Abuukar Suulaley iyo dhammaanba hawl 
wadeennada Hay’adda UNESCO, gaar ahaan 
Mashruuca Nabadda iyo Horumarinta 
Soomaaliyeed.  Waxa aan si gaar ah mahadnaq 
ugu jeedinayaa Xaaskayga Faadumo Ciise Abtidoon 
oo habeen iyo maalimba iigu dulqaadanaysay soo 
jeedka iyo fakarka, isla markaana igu caawinaysay 
talooyinka habboon. 

La soco…. 
Abwaan Cabdi Muxumed (Amiin) 

Qaybta 7aad 

J I L I D D A  K O O W A A D  
M U Q A A L K A  L A B A A D :  

Muxibbo: (oo muujinaysa, daboolkana ka qaadaysa 
jacaylkeeda). 
Inanyahow haddaan kuu warramo 
Anigu waaxdayda 
Walaalnimadu iyadoo jirtaa 
Layna weheshaaye 
Waan waabanaayaye 
Sibaa leygu weynyahay 
Wadnihii jacayl uu galee 
Waaya wuxuu doono 
Isagana wadkii baa diloo 
Malaha waanwaane 
Wanaaggii adduunyada  
Adaa laygu kaa wadhaye 
Naftaadaas inaan weheshade o 
Noqotay weedhiiye 
Halkaas baa warkii taagan yahay  
Talo wangaahdaaye. 
(hadalkii Muxibbo dartiis, Mawliid waxaa ka muuqanaysa 
yaab iyo amakaag, isqiimeyn, filanwaa, hawo weyni iyo 
kalsooni cusub, isagoo isdhisaaya, shaar meeshii laga 
qabtaba dillaaceyso buu dhifdhifanayaa muxibbo waxaa 
ka muuqanaysa werwer, iyada oo aan hubin waxa 
Mawliid ugu jawaabi doon. cabbaar baa midba midka kale 
eegayaa sidii dad isu cusub oo markaas kulmay). 
Mawliid: hadalkaasi ma kaa dhab baa, mase waa hadoof aan 
halna ka jirin oo anigaad igu waalaysaa? Ma ii sii jilcin kartaa 
ujeeddada? 
Muxibbo: (oo hees bilaabeaysa). 
Haaduf ii dhawaaqyay 
In dharaartu habeen ii tahay 
Hurdadu soo jeed ii tahay 
Hadhkeyguna adiga ii tahay 
Oo aan ku haabhaabto ma ogtahayey? 
Dabeed ku hungoobo ma og tahay? 
Haddii aynaan is-arag heedheh 
Haddii aynaan is-arag heedheh 

Inaan is-hiifayo ma og tahay  
Mawliid: (oo ay ka duushay baqdintii) 
Hammi igu badnaayey 
In hortayda buuri tahayey 
Hawshu labadeenna tahay 
In aan is-hellaa habboon tahay 
Inuu igu kaa hibeeyo 
Mawlaha hodonaan ka sugayaa 
Haddii aynaan is-helin heedheh 
Haddii aynaan is-arag heedheh 
In aan hibanaayo ma ogtahay 
Muxibbo: Haatuf ii dhawaaqyey 
Nafteyda halloowi tahay 
Haadkuna wehelkeyga yahay 
Hawada ula duulo ma ogtahay? 
Oo aan hollan wayey ma ogtahay? 
Dabadeedna hungoobay ma og tahay? 
Haddii aynaan is-arag heedheh 
Haddii aynaan is-arag heedheh 
Inaan is-hiifayo ma og tahay  
Mawliid: Hammi igu badnaayey  
In aan qabo harraad weli 
Hillaacuna ii baxaayoo 
Xareedduna adiga ii tahay 
Hiyigu iga jiro xaggaaga 
Haddii aynaan is-helin heedheh 
Haddii aynaan is-arag heedheh 
In aan hibanaayo ma ogtahay 
(Waa baxayaan) 
(Waxaa soo galaya Mawliid iyo Mustafa waa……. Hortiisa, 
Mustafa baa hadalka kulayl ku bilaabayo) 
Mustafa: war yaa jar iska xoorow I dhageyso  
Mawliid: (oo yaab) waar Mustafaa nabadi … taa? Maxaa ku 
shidaya maanta? 
Mustafa: Waa belaayo aanad dhigini ma jirtee  
Mawliid: Bal soo daa waxa ku gubaaya 
Mustafa: Mawliid Naftaadii waad jirrabtay 
Sharcina waad jebisay 
Kiisna waad ku jirtaa 
Ee arrimahaas kala jaadka ah 
Ka jawaab adigu 
Mawliid: (oo ujeeddada Mustafa aan fahmin). 
Waar maxaad tidhi? Miyaa lagu maray? Ma anaa sharci 
jebiyey? Sidee baad u hadlaysaa? 
Mustafa: Sharci baad jebisoo 
Gabadh reero jannaysan 
Jaliilkeen ka dhex beeray 
Jiidatoo aanad gaadhi karayn 
Oo saraha ay ku jiraan 
Cirka jeex qariyeen 
Oo arrinteeduna <jeeg to jeeg> 
Iyo daraawal joogta ah leh 
Baad adigoo darbi jiifa 
La jaaweysanaysaa 
Waar sow jariiradda Roomiyo 
Jarmalku soo qorimaayo 
Oo dhula jeex dumimaayo 
Waar hoy meel joogso oo anigu waan kula talinayaaye 
lafahaaga yaryarka ah ha ku khamaarin, iskuulkana yaanu 
baylah kaa noqon oo belaayo kula tegin. 
 

Abwaan: Cismaan Aadan Xuseen (Askari)

DHULKII UDGOONAA 

 
Qaybta 8-aad 
Qabadu waa geed aan weyneyn, wuxuuna ka baxaa hawdka 
oomanaha ah ee aan biyo ka dhoweyn. Marka qabada la gurayo 
waxaa lagala kulmaa hawl badan oo kala duwan. Kolka hore dab ayaa 
lagu shidaa geedka oo hangool baa la iskula duwaa laamaha, si ay 
qodaxda iyo caanuhu uga gubtaan. Haddii aan la gubin lama guri karo, 
maxaa yeelay laamaha qabadu qodax iyo dhacaan caana u eg bay 
leeyihiin.  
Qodaxdu wax bay muddaa, caanuhuna waxay gubaan dadka jirkiisa, 
sida caanaha geedka dharkaynka. Xaabada lagu shido dabka lagu 
gubo geedka waa xansaso aan dhamac lahayn, haddii kale waxaa 
gubanaya laamaha dhuuxooda oo weelka laga toli Iahaa. Markii 
qodaxda iyo caanuhuba ka gubtaan baa gudin ama masaar laamaha 
Iagaga jaraa oo meei la tuumiyaa, si dhacaanku uga dhammaado, ka 
dibna mindi ama mudac baa lagu dhilaa Iaamaha oo laysugu tidcaa 50 
ilaa 80 Iiilaan, si ayan u kala dhumin.  
Tidica, ka dib baa misna Iaysugu xiraa 10 ilaa 25 tidic ama xirmo, 
waxaana looga dan leeyahay in ay dhibyaraato markii qabada la rarayo 
iyo si ayan u kala lumin. Tidica waa la kaydin karaa muddo ku siman 
hal ilaa Iaba sano, haddii Iaga dhawro qorraxda iyo roobka. Hadday 
qorraxdu ku badato way ris gashaa ama mirirtaa oo jajabtaa qabadu, 
roobkuna waa madoobeeyaa. 
Marka la rabo in la billaabo tolidda weelka biyo yar baa lagu dharbiyaa 
oo la furfuraa tidica. Isla markaas mindi baa lagu qoraa oo Ia liil 
bixiyaa, ama, la simaa iranka, waxaana qormadaas loola jeeda in 
iranka ama liilanku sahal u maro duleelka muducu mudey marka 
weelka la tolayo.  
Qoriddaas waxaa ka soo baxa iranka iyo gucunka. lranka ama Iiilanka 
gucunka baa lagu tolaa oo  isu haya duubkaas isasaaraan unugga ilaa 
weelka qarkiisa.  
Gucunku waa serbida galoolan oo ka bilaabata unugga, kuna 
dhammaata haanta qarkeeda. Kolka hore mudac baa lagu dalooliyaa 
gucunka, irankaa laga dusiyaa daloolkaas oo lagu soo Iaabaa, sida 
irbadda iyo dunta. Haantu guud ahaan shan xubnood bay ka kooban 
tahay: 
1. Unug 
2. Kelli 
3. Qoor 
4. Qar 
5. Aagaan - (Haruubka) 

 

Marka Ia bilaabayo tolmada weelka unug baa la 
yiraahdaa, markii la ebyana gocoyo ayaa Ia 
yiraahdaa. Weelka marka la xoolaynayo kolka hare 
waa la aslaa, asalkana geeda ay ka mid yihiin 
sarmaanta, qaroonta iyo xagarka ayaa Iaga 
sameeyaa. Kal iyo mooye baa lagu tumaa asalka, 
aad markii loo tumo baa digsi lagu shubaa, biyo 
baa lagu daraa oo lagu kariyaa. Kolka asalku karo 
baa haanta gocoyada ah lagu shubaa oo lagu 
gedgediyaa, si asalku u wada gaaro haanta 
gudaheeda.  
Saddex ilaa afar maalmood baa saas la yeelaa, si 
ay haantu uga dheregto asalka. Xayr geel ama ari 
baa haanta lagu shubaa asalka ka dib, si xayrtu u 
awdo dalool kasta oo mudaca iyo iranku ka 
duseen kolkii haanta Ia tolayey. Markaas kadib 
haantu waa dhaqan gashaa.Weelka qabada Iaga 
tolo waxaa kale oo ka mid ah, haanta ka sokow, 
dhiilaha, ubbooyinka, xaarimada, IWM. Haamuhu 
guud ahaan waxay u kala baxaan saddex cayn: 
B. Dhoonhoraad 
T. Dhoondanbeed 
J. Aagaan (Mid Yar) 
Saddexdaas haamood saas bay u kala weyn yihiin 
oo u kala xigaan ratiga garbihiisa ee xooggiisu u 
badan yahay. Dhiiluhu iyana waxay u kala baxaan 
saddex jaad: 
1. Dhiil Dhawrto Oo Qaadda 7 Ilaa 14 Litir. 
2. Dhiil Dhito Oo Qaadda 4 Ilaa 7 Litir.  
3. Dhiil Carruureed Oo Qaadda1 Litir Iyo Nus. 
Dhawrto waa caanaha marti ama dan kale loo 
kaydiyo xilliga barwaaqada ah. Qoys baa keena 
dhawrtada ama qoysas baa isku biiriya. Dhito waa 
caanaha la lulo oo subagga Iagala baxo ee ciirta 
noqda. Dhiil carruureeddu waa mid yar oo 
carruurta caanaha Ioogu shubo. Hawsha ku 
saabsan tolidda weelka iyo xoolayntiisa oo dhan 
haweenka baa qabta, ragguna haanta 
gadawgeeda bay galoolaan, siiba dhoonhoraadda. 
La soco ….. 

W/D: Axmed Cartan Xaange 

SILSILADDA TAARIIKHDA ISLAAMKA 

Qeybtii 13aad 
Sidoo kale waxay isku mashquulin jireen qamaarka oo 
hanti badan la isugu dhigan jiray, iyagoo u arka inuu 
yahay sabab ka mid ah sababaha wax lagu bixiyo, wixii 
hanti ah oo ay ku kala qaataanna waxay siin jireen 
masaakiinta, sidaa darteed waxaad arkaysaa 
Qur’aanku inuusan diidin nafac yar inuu ku jiro 
Khamrada iyo Qamaarka, laakiin dambiga iyo dhibka ku 
jiraahi uu ka weyn yahay nafacooda, fiiri Al-baqarah A-
219.   
Ballamaha Iyo Axdiyada  
Waxaa kaloo akhlaaqdooda wanaagsan ka mid ahaa 
fulinta ballamaha iyo axdiyada, markay ballan iyo axdi 
galaan waxay u arki jireen diin lagu dheggenaado, 
waxayna fududaysan jireen ilmahooda oo la dilo ama 
guryahooda oo dab colaadeed galo fulinta ballanta 
darteed, waxaadna ka garan kartaa qisadii Haani Ibn 
mascuud Ashaybaani iyo Samowal ibn Cadiyaa iyo 
Xaajib bin Zaraara (Atamiimi) iyo dagaalkii uu dawladda 
Furus (Persia) kala horyimid sababtii keentay.  
III. Gobannimada iyo dhawridda shakhsiyadda  
Waxay ahaayeen kuwa ilaaliya gobannimada oo 
shakhsi ahaan isla sarreeya oo xorriyad ku nool, sidaa 
darteed maysan aqbali karin liididda, bahdilidda iyo in 
sumcaddooda hoos loo dhigo, tanina waxay keeni jirtay 
geesinimo xadka dhaaftay iyo ficillada dhakhsaha ah, 
hadday maqlaan kalimad amase oraah ay ka urinayaan 
bahdilid ama liidid waxay u yaaci jireen seefaha iyo 
qalabka, waxayna hurin jireen colaadaha guyaalooba 
ayagoo aan u aabayeeleyn wixii kasoo gaara.  
Ku adkaysiga Go’aamada  
Markay go’aan qaataan majirin wax ka leexin karay, 
waxaana uga dhex muuqan jiray sharaf, magac weyni 
iyo wax lagu faano in go’aankaas la fuliyo, marar badan 
waxay khatar gelin jireen lafahooda ka salgaaridda 

go’aanka awgeed, Sidaa darteed hadduu ninku wax 
ku go’aansado lagama fili karin ka noqosho.  
Dulqaadka.  
Dhaqankaan dulqaadka iyo u kaadsiga waxbay ka 
haysteen wayna isku ammaani jireen, hasayeeshee 
aad ayuu ugu yaraa geesinimada xad-dhaafka ah 
darteed.  
Badownimada  
Waxay ahaayeen dad iska badow ah oo aan 
ilbaxnimadu wasakheyn amase ku dhalan 
doorsoomin oo dabcigoodu iska fudud yahay 
nadiifna yahay, taasina waxay keentay inaysan 
aqoon beenta, khayaanada, dabamaryaynta iyo 
isbabeddelidda, wayna ka didi jireen dhaqamada 
noocaan ah.  
Waxaa inoo muuqata in akhlaaqdaan wanaagsan 
ay lahaayeen, inkastoo dhaqamadaan qaarkood uu 
dhib soo jiidi jiray hadana laf ahaanteeda waa 
dhaqammo wanaagsan oo nafac wayn leh markii la 
toosiyo, waana tan Islaamku sameeyay, waxaa 
kaloo muuqata in akhlaaqahaan kuwa ugu waxtar 
badan uguna nafac rooni ay yihiin fulinta axdiga iyo 
ballanta, gobanimada iyo dhowrista haybadda nafta 
iyo ku adkaysiga go’aanka iyo fulintiisa, sababtoo 
ah ma suuroobi karto in sharka iyo fasaadka la 
dumiyo ama la unko nidaam caddaalad iyo khayr ku 
dhisan haddaysan jirin go'aan adag iyo awood lama 
loodiyaan ah.  
Waxaana laga yaabaa akhlaaqdaan wanaagsan iyo 
meesha jaziiradda carabtu dunida kaga taal ee 
istaraatiijiga ahi inay yihiin sababta Alle subxaanah 
ummaddaan ugu doortay inuu dusha u saaro 
risaalada Islaamka ee wayn, gaarsiinteeda 
ummadaha iyo badbaadinta aadanaha intiisa kale. 
La soco…. 

W/D: Haji Cismaan Macalin Ibraahim 7 

ADEEG QAYBSI AYAA KA FIICAN AWOOD QAYBSI 

Qaybta 2aad 
Haddaba waxaan mid mid u qaadaa dhigeynaa 

adeegyada uu shacbigu dowladda ka sugayaan, innagoo 

siday u kala muhiimsan yihiin usoo kala hor marinayna, 

waana sidan: 

1- Sugidda Amniga:  

Macnaha amnigu waa in la kala fogeeyaa qofka iyo wax 

Alla wixii khatar u keeni kara naftiisa, maalkiisa iyo 

sharaftiisa. Khatartu waxay qofka u keeneysaa walwal 

iyo cabsi, waxayna u diideysaa inuu u fekero si quman 

oo dantiisu ku jirto, marmarna nafta ayayba ruuxa 

dhaafineysaa. Qofku awood uma laha inuu kaligii 

amnigiisa ilaashado oo waxaa kooban itaalka uu u 

leeyahay inuu khataraha jira isaga caabiyo oo ama waa 

laga xoog badan yahay, ama waa laga tiro badan yahay. 

Qofna fursad u heli maayo inuu noloshiisa iyo tan 

qoyskiisa u shaqaysto, isla markaana uu u taagnaado 

badbaadinta naftiisa iyo tan reerkiisa. Sababtaas weeye 

midda dadku dowladda ugu wakiisheen iney amnigooda 

si guud ugu ilaaliso, una oggolaadeen iney arrintaas 

kharash ku bixiyaan. Haddaba khataruhu bulshada 

waxay uga imaan karaan dhinacyo kala duwan oo ay ka 

mid yihiin: 

a- Khatar Gudaha ah (bulshada dhexdeeda): khatarta 

ruuxa uga imaaneysaa bulshada uu la nool yahay ee 

saamaynaysa qofka iyo ehelkiisa ee xadgudubka ku 

ah naftooda, maalkooda iyo sharftoodu way fara 

badan tahay. Haddii ruux kasta doono inuu shan 

farood iyo calaacal isaga reebo qof walba ee kusoo 

xadgudba, waxaa imaneysa fowdo, isbursi iyo 

dagaal joogto ah oo bulshadii ka dhex dhacda. 

Sidaas darteed ayaa loo baahan yahay gacan 

seddaxaad oo dadka u dhaxaysa oo ummaddii kala 

badbaadisa, taas oo ah dowladda. Haddaba 

dowladdu marka ay sugeyso amniga gudaha ee 

dalka, waxay adeegsanaysaa ciidammada Booliiska. 

Bal haddana aan tilmaan ka bixinno Booliska iyo 

howlihiisa. 

Boliiska: waa koox dad ah oo bulshada laga soo dhex 

xulay, looguna talagalay inay nabadgelyada sugaan, 

shuruucda dhaqangeliyaan, dadka iyo hantidoodana 

ilaaliyaan, dambiyadana ay baaraan. Askariga Booliska 

ah, waxaa laga filayaa inuu si fiican ula falgalo 

xaaladaha kala duwan ee soo wajihi kara marka uu 

waajibkiisa gudanayo. Shuruucda iyo xeer hoosaadka 

ayaa jidaynaya sida ay tahay in askarigu uu ula dhaqmo 

Bulshadiisa. Boliisku wuxuu xirtaa dhar u gaar ah oo 

lagu yaqaan; mararka qaarkoodna dhar caadi ah ayay 

duubtaan si aan bulshada looga dhex garan, 

dambiilayaashana ay u gaadaan. 

Hadafka koowaad ee boolisku waa:- in ay bulshadu 

heshaa nabad buuxda. Gabadha suuqa kasoo 

adeeganaysa, ardayga iskuulka u socda iyo hooyada 

miiska yaanyada ku iibinaysa, isagaa laga rabaa inuu 

xaqiijiyo inay si nabad ah danahooda u fushadaan. 

Boliisku ma aha inuu saldhigyadiisa jawaanno ciid ah iyo 

silik isku la soo oodo, ee uu halkaas difaac ka galo, uuna 

ku sugo in loo soo dacwoodo oo kaliya. Boliiska waxaa 

laga rabaa inuu magaalada iyo suuqyada wareego ee uu 

dambiyada dhacayo ka hortago, kuwa faraha lagula 

jirana joojiyo. Boolisku, hadduu la kulmo qof fal 

dambiyadeed samaynaya wuu qabanayaa xataa haddii 

uusan markaas shaqo lahayn, ee uu fasax yahay. 

La soco….. 

DOODDA CILMIGA DHIRTA 

 
Qaybtii 8aad 
Mahadsanid Axmad Nuurow, Axmad Nuuroow, marka 

aan annigu geela wax ka sheegayo, horta geela 

markiisa hore soomaalidu qolaba dhaqan bay ku 

dhaqdaa oo isku dhaqan ma uu aha dhul badan oo 

aan tegay  dhurcayn  bay  ku  dhaqmaan,  laakiin  

markaynu  u  soo  noqono  waad aragteen  dhulkaan  

Seylac  iyo  mid  badda  iska  dabaalanayo,  badda 

gelayo waad aragteen oo badda dabaashu waad 

aragteen oo annagu kaas dhaqankiisa ma naqaano 

laakiin waxaan u soo noqonayaa midka annigu  aan  

aqaan  oo  aan  idiinkaga  sheekeyn  karo  yaan  u  

soo noqonayaa. Beri marka aanagu geela dhulka 

waxaan ku dhaan dhulka oo  dhagaxa  ah  iyo  dhulka  

uu  jecelyahay  oo  geela  annaga  meesha dhulka  

dhagaxa  leh  iyo  galgaladka  leh  ama  dooxada  oo  

Nugaal sideedoo kale ah Nugaashaas ma laha 

badisaane yaan annagu geela siinaaye, dhulka  

catuunka  ah  annagu  geela  waan  ka  ilaalinaa  oo  

aad baan uga ilaalinaa, waayo cudur waxaa kaga 

dhaco la yiraahdo “cadho” ayaa kaga dhaca oo waa ka 

ilaalinaa dhulkaa oo dibirka ah iyo dhagaxa yaan aad 

ugu dhaqaaleeynaa markaan u soo noqono geedaha 

uu cuno annagu geeleena geel oo waxaa jira inaan 

hadda meeshaan ku sheego inaad  aqoon  doontaana  

aan  u  maleeyo  annaga  oo  u  baxsado geedkaas  

waa  u  baxsadaa  waxaa  ka  mid  ah:  geed  la  

yiraahdo:  jaleel waxaa ka mid ah geed la yiraahdo 

dharjo geedihiina bal dee mid kale waa  jidhaayoo  

anniguba  hadda  geed  ay  Aw  Daahir  sheegay  oo  

iyo Faqa Buraale isku raaceen, hadda geedahaasu 

geed uu kaga jiro ma aqaan, horta kaas halkaas ha 

inoo yaalo oo geedihii is kuma dhaqmaan, geedka  

dhicirta  lahaa  annigu  ma  aqaan  hadda  geedka  

meesha  uu  kaga yaalna  ma  aan  aqaan  oo  

geedihii  saasay  horta  dadku  afkii  is  kula aqoonin.  

Marka  geedka  kaleelka  la  yiraahdo  geela  waa  u  

daranyahay oo  waa  laga  ilaaliyaa  geelana  waa  u 

baxsadaa  geedka dharshada  la yiraahdo geelu waa u 

baxsadaa wax uu tarana ma leh markii hore ee uu 

nafaqada lahaa ma ahanoo ubax cad oo saas baa ka 

baxo marka ugu horeysa oo kaliisha hore ah midka 

dharkada ah geela wax ula mid ahi ma jiraan yooshii 

cadadaad u raac hadduu aad ka guudhay laba geed 

waa  kii  u  baxsada  meeshii  baana  laga  raadshaa  

oo  kaas  waxaa  la yiraahdaa dharjo, heey geedahan 

marka annaga laga ilaaliyo uu geelu ku  dhinto,  horta  

geedkaan  ciinka  ah  waa  geedo  waa  weeyn  

caleena kama baxdo, waa geed madow oo kulligii 

caano biyo ah buu leeyahay, geedkaas  annaga  

hadduu  geelu  cuno  hashu  waa  dhimanaysaa  oo 

intay dooxantay  dhimaneysaa,  ciin  baa  la  

yiraahdaa  oo  kaas  dhabaa  la yiraahdaa  oo  waa  

ciin  mid  kale  inaad  idinka  taqaaniin  iyo  in  kale 

mooyee  caleen  balballaaran  oo  madoow  buu  

bixiyaa  waa  laba caloolyaal  baa  la  yiraahdaa  

balladduna  illeeyn  waa  cuntaayoo  waxba kama  

dhibo  caleen  balballaaran  buu  leeyahay  laba  

caloolyaal  baa  la yiraahdaa,  heey,  marka  xaggii  

darantii  baan u  soo  noqonayaa  annagu daranta  

dhawr  jaad  baan  u  naqaan:  mid  daran  dawacaan  

niraahnaa, anniga  iyo  adigaa  isku  af  ah  qoladaana  

u  sheeg  daran  dawacaan niraahnaa,  midna  daran  

cad  baan  niraahnaayoo  miraheedu  bariidka aad  

mooddaayoo  waa  cad  cadyahayoo  waana  ka  

balballaaran yahay.  

La soco...... 
Guddiga Akademiyada

         SIYAABIHIHII ISLAAMKU UGU FIDAY DHULKA SOOMAALIDA. 

          
         Steven De Gama        Yaqud Alxamawi         Ibnu SicidAlmaqribi       Ibnu Batuuta          Al-Maqriisi  

DALMAREENNADII MUSLIMIINTA EE WAX KA QORAY SOOMAALIYA, 

Qaybta 14aad 

Qeybtan 14aad, waxaan ku soo qaadaneynaa qaar 
kale oo ka mid ahaa Dalmareennadii Muslimiinta 
ahaa, ee dadaalka badan ku bixiyay in ay wax ka 
qoraan dalka iyo dadka Soomaaliyeed”. 
4. Yaaquut ALxamawi: oo dhintay sanadkii 574kii 

Hijrada, oo aheyd dhamaadkii qarnigii 6aad ee 
Hijriga, kuna beegan taariikhda miilaadiga 1197kii 
m, oo ah dhammaadkii qarnigii 12aad ee 
miilaadiga. Waxa uu dalmareenkaani Safar ku 
yimid dalka Soomaaliya, oo ku beegneyd 
dhammaadkii qarnigii 6 aad ee Hijriga. 
Dalmareenkani wuxuu xog badan ka qoray dalka 
iyo dadka Soomaaliyeed, wuxuuna ku 
magacaabay dalka Soomaaliya dhulkii sinjiga ama 
xeebtii barbarka "بلاد الزنج او سواحل بربرة" 

5. Ibnu saciid AL-maqribi: Oo ahaa dalmareen 
caan ah oo ka mid ahaa dalmareennadii 
muslimiinta ee dunida safarrada ku kala bixin jiray 
waagaa la yiqiin, wuxuuna dalmareenkaani noolaa 
intii u dhexeysay 610-685kii ee Hijrrada, gaar 
ahaan dhammaadkii qarnigii 7aad ee hijriga, kuna 
beegneyd taariikhda miilaadiga 1308kii, oo ahayd 
billowgii qarnigii 14aad ee miilaadiga. 
Dalmareenkaani wuxuu maray magaalooyinkii 
soomaaliyeed ee ku yaallay xeebaha soomaaliya, 
wuxuuna ku magacaabay dalka iyo dadka 
Soomaaliyeed dhulkii barbarka, koofurtana wuxuu 
ku magacaabay magac qabiil, waxuuna ku qoray 
xogta uu ka qoray dalka iyo dadka Soomaaliyeed  
buugiisii uu ku magacaabay Al jogoraafiga 
 "الجغرافيا"

6. Aldimishqi: oo noolaa intii u dhexeysay 654-
727kii Hijrada, oo ku beegneyd horraantii qarnigii 
8aad ee hijrada, oo ku aadaneyd taariikhda 
miilaadiga niskii hore ee qarnigii 14aad, Gaar 
ahaan 1350-kii m, wuxuu dalmareenkaani safar ku 

yimid dalka soomaaliya wuxuuna wax ka qoray 
dalka iyo dadka soomaaliyeed, wuxuuna ku 
magacaabay dhulka soomaaliya dhulkii barbarka 
 wuxuuna xogtaas ku qoray kitaabkiisii ”بلاد البربر"

qiimaha badnaa ee uu ku magacaabay نخبة الدهر في

جائب البر والبحر"ع ”. 

7. Ibnu Baduuda. Oo noolaa intii u dhexeysay 703-
779-kii Hijriga, oo ku beegan niska dambe ee 
qarnigii 8aad ee hijriga, taariikha miilaadigana 
waxay noqoneysaa 1402-dii m, oo noqoneysa 
billowgii qarnigii 15aad ee miilaadiga. 
Dalmareenkaani intii uu ku jiray safarkiisii 
dalmareennimada wuxuu  yimid dalka soomaaliya, 
wuxuuna tegay magaalooyin badan oo ku yiillay 
xeebaha soomaaliya, magaalooyinkii sida gaarka 
ah uga sheekeeyay waxaa ka mid ahaa 
magaalada Muqdisho, oo si weyn loogu soo 
dhaweeyay, wuxuuna wax ka qoray xaaladdii 
nololeed, siyaasad iyo dhaqan oo soomaalidu ku 
dhaqmi jirtay, wuxuuna xogtaas ku qoray buugiisii 
qiimaha badnaa ee uu ku magacaabay تحفة النظار في

 wuxuuna ku ,غرائب الامصار وعجائب الاسفار.
magacaabay dalka iyo dadka soomaaliyeed 
dhulkii barbarka اي بلاد البربر 

8. Al-Maqriisi: oo noolaa intii u dhaxeysay 764-845-
tii Hijriga, oo ku aaddan billowgii niskii dambe ee 
qarnigii 9aad ee hijriga, lana siman1387kii, oo ku 
began dhammaadii qarnigii 14aad ee miilaadiga, 
wuxuuna safar dalmareenimo ku yimid dalka 
Soomaaliya, wuxuuna ku magacaabay dhulka 
Soomaaliya dhulkii xabashida  الحبشةاي بلاد , 
waxuuna ku qoray xog badan oo Soomaaliya la 
xariirta buugiisii qiimaha badnaay ee uu ku 
magcaabay   "الالمام بمن ملك ارض الحبشة”. 

 

La soco …. 
W/D Prof: Maxamed Cilmi Toxow 

Qaybta 15aad 
 

AFSOOMAALI HIGGAADDA HAMSADA 

Akhristayaal, qormadani waa tii 15aad ee 

higggaadda Afsoomaaliga habka cusub waxaan 

idiinku soo gudbiyey 14 cashar oo hore intiinnii 

la socotay qoraalladan ka soo baxa Dhambaalka 

Cilmiga & Dhaqanka ee ka soo baxa bishiiba mar 

Akademiyada Cilmiga, Fanka & Suugaanta 

(Somasa). 

Waxaan hubaa in dad badani ka faa’iidaysteen 

sida aan maqlay oo hadda ay u fududdahay in 

ay wax akhiriyaan waxna qoraan. 

Waxaa la helay casharro xiriirsan oo midba 

midka kale furayo. Guud ahaan dadka waaweyn 

waxay ku dhammayn karaan qoraaladan 

taxanaha ah ugu badnaan labo bilood, dadka 

yaryarna waxay iyana ku dhammayn karaan 

saddex ilaa afar bilood, halka ay dugsiyada ku 

qaataan ilaa saddex sano oo xiriir ah. 

Waxaan rajaynayaa in buugga la dhaho 

higgaadda Afsoomaaliga habka cusub 

dadweynaha loo soo daabici doono muddo dhaw 

Inshaa Allah. 

Casharkan  oo ah kan ugu dambeeyay  buuggan  

waxa la dhahaa Hamsada  ( ’ ). Hamsadu  waa 

calaamadda hakadka oo la kor saaro xarafka  

ugu dambeeya  dhawaaqa ay ku jirto. 

Tusaale:  Lo’da, Bu’da, So’da. 

Ereyada  Hamsada  ku jirto sida kuwa kale uma  

badna,  haseyeeshee qayb weyn ayay hamsadu  

kaga  jirtaa  qoraalka  Afsoomaaliga . 

WEEDHO HAMSO AY KU JIRTO 
1. Lo’da iyo geelu waa xoolo si weyn loo dhaqdo  

2. Isha bu’deeda ayaa wiilka xanuunnaysa  

3. Neefkani so’ iyo saan midna ma laha. 

4. Su’aashani  way  fududdahay  

5. Go’a iyo macawista ii dhaqa maanta. 

6. Ridu way indho la’dahay ee ha dilin. 

7. Gabadha  aad la hadlayso way dhago 

la’dahay  

8. In yar bay xalay gama’day gabadhu. 

9. Bu’aale waa magaalo madaxda gobolka 

J/DHEXE. 

10. Ninkaan da’diisu ma yaro. 

11. Ka bi’i cadhada gabadha. 

12. Ha’ ka bilow gabayga tirintiisa. 

13. Nin la’aan buu reerku u ba’ay. 

14. Biyo la’aan daran ba ka dhacday gobolka. 

15. Nin ba’an baa halkaa deggan. 

Layli    

KEEN 10 WEEDHOOD OO AY KU JIRTO 
HAMSADU 

1. …………………………………………………………………… 

2. …………………………………………………………………… 

3. …………………………………………………………………… 

4. …………………………………………………………………… 

5. …………………………………………………………………… 

6. …………………………………………………………………… 

7. …………………………………………………………………… 

8. …………………………………………………………………… 

9. …………………………………………………………………… 

10. …………………………………………………………………… 

 

W/D: Axmed Cabdikariin Xirsi 

DHAQAALAYNTA XOOLAHA SOOMAALIDA 

Qaybtii 4aad 
CALAFKA XOOLAHA. 

Sida aan ognahay xooluhu waxay u baahan yihiin in ay 

helaan daryeel wanaagsan oo ay ka helaan deegaanka 

ay ku nool yihiin waxaana looga maarmin sidii ay ku 

heli lahaayeen calaf iyo cunno ku filan si looga helo 

manaafacaad qiimo weyn leh. Waayadii kacaankii ama 

xukuumadii dhexe ee dalka soo martay waxay 

diyaarisay habdaaq wacan oo loogu diyaariyo xoolaha 

guud ahaantood, Geel, lo’ iyo ariba waxaa loo sameyn 

jiray xirmooyin daaqa si ay uga soo baxaan xilliyada 

abaartu dheeraato. 

Markii xukuumadii meesha ka baxday waxaa iyana 

meesha ka baxay daryeelkii xoolaha guud ahaantood 

haddii ay ahaan lahayd calafkooda iyo ilaalinta daaqa 

iyo deegaankaba waxaana lumay oo ay dhibaato weyni 

soo gaartay nabaadkii iyo geedihii waa weynaa ee 

xooluhu ku manaafacaadi jireen doog iyo jiilaal 

labadaba, Marka hore carradii macdanta iyo roobkii 

labaduba waa ay yaraadeen waxaana ka dhashay carro 

jab budul ah oo keentay nabaad guur waxaana soo 

foodsaaray xoolihii daaqyaraan.  

Taasina waxay keentay inuu yaraado miisaankii 

xoolaha, halkaana waxaa ka dhashay dhaqaala xumo 

ku timid shacabkii ku dhaqnaa xoolaha guud ahaan. 

Marka labaad dhaqanka dhaqaalaynta xoolaha maanta 

ku nool dunida waxaa loo xanaaneeyaa qaab casri ah 

oo ka tayo wanaagsan midkaan ay xooluhu mar walba 

ay soofayaan maalintii habeenkiina ay soo hoyanayaan 

waxaana laga yaabaa in neefku uusan soo gaarin 

xeradii uu saaka ka soofay ama aanu gaarin halkii uu 

ka soo heli lahaa calafka uu u baaahan yahay ama uu 

ku noolaan karo. 

Waayo waxay kala kulmayaan dhibaato aan yarayn 

maxaa yeelay waxay soconayaan masaafo dheer, 

waxayna soo soconayaan intoo kale, waxaan u kala 

qeybinaynaa xoolaha maanta ku nool dunida sida loo 

dhaqaaleeyo ee loo siiyo calafka saddex qaybood oo 

kala ah:- 

1. Xoolo ku nool daaq caadiya. 

2. Xoolo habka isku dhafka ku nool. 

3. Xoolo calafka loo diyaariyo (Beer). 

Haddii aan ku hormaro xoolaha calafka loo sameeyo 

(cows) beeraha, waxaa la diyaariyaa dhul balaaran oo 

lagu beerayo Cowska noocyadiisa kala duwan, 

dabadeedna waa la soo gooyaa oo la soo guraa, 

kadibna waa la qalajiyaa marka uu qalalo, oo uu 

qoyaan baxo baa la kaydiyaa, dabadeed baana xoolaha 

loo dhigaa oo ay calafsadaan, inta uu qoyan yahay 

xoolaha lama siiyo, oo waxay ka qaadaan cudurro kala 

duwan oo u keena dhibaato aan yarayn.       
La soco …. 

DHALIISHA DHAQANKA 

 
Qaybta 1aad  
Dhaqanka guurtida ama odeyaal beeleedyada ku 

xeel-dheer dhaqanka Soomaalida 

Guurtida Soomaaliyeed, waxaa jira dhaqan u 

baahan in wax laga weydiiyo kaasoo ah ama ku 

saabsan guurka wiilasha iyo gabdhaha marka ay 

hana qaadaan. 

Waxaan ognahay amase caadi ka ah soomaalida 

marka laga reebo dad yar in wiilasha marka ay 

guursanayaan in aad loo taakuleeyo  qoyskiisuna  

waxba uusan kala harin, awoodda uu leeyahay 

iyadoo ay hadda ku soo cusboonaadeen in meelo 

aan loo baahneyn qarash lagu bixiyo, aroosyadana 

lagu tumo taasoo culeys iyo dhib ku keeneysa 

taranka iyo guurka danyarta Soomaaliyeed raadna 

aan ku lahayn Diinta Islaamka in meelahaas wax 

lagu tumo ama arooska lagu ciyaaro meel aan loo 

baahneyn, waxaa kaloo jirta gabdhaha iyo wiillasha 

isku aabbo uu dhalay inaan gabadha si aan loo 

raalligelin wiilka loo raalligeliyay. 

Taasina waxay cuqdad iyo oofwareen ku reebtay 

gabdhaha soomaaliyeed, iyadoo lagu yiraahdo maad 

guursatid nin wax heysta, haddii ay guursato nin 

dan yar ah ama qoys liita ka dhashay lagu canaanto, 

looguna caga jugleeyo, maxaa kuu geeyay meel uu 

waalidkaa raalli ka ahayn, taasina waxay keentaa in 

ay gabdhuhu guur seegaan ama ay ku dhacdo 

waxaan Diinta u banneynin, waayo nin xoola heysta 

meel iyada uma fadhiyo. 

Waxaa kaloo jira kala sarreynsiin ay isticmaalaan 

waalidiinta qaarkood, taasoo ah marka ay timaado 

waxbarashada ama shaqada waxay yiraahdaan 

waalidiinta qaar   (wiilka shaqada ii geeya, gabari 

kugu tol maahee) ayeey yiraahdaan taasina sida 

badan waxay gabadha ku beertay murugo iyo 

xanuun badan. Kala sareynsiinta carruurta ay 

dhalaan waalidiinta, gabar iyo wiilba, waa in ay u 

sinnaadaan, xaquuqda guriga, iyadoo aan ognahay 

gabadhu inay ka howl badan tahay wiilka ayey 

haddana kaga dhow yihiin waalidka wiilka. 

Haddaba akhristeyaal, iyadoo ay tahay arrintaani 

arrin fogaatay salkana ku haysa dhaqanka, waxaan 

wax ka weydiineynaa Dhaqanka Soomaaliyeed iyo 

abwaaniintu inay wax ka beddelaan, iyadoo aan 

halkaan lagu soo koobi Karin xaquuqaha ay 

gabdhuhu leeyihiin, ayaadba arkeysaa in arrintana 

ayba ka soo billaabato guriga.  

Qoysaska qaarkood waxba ma baraan gabdhaha, 

iyagoo aaminsan in ay waxba soo kordhinaynin, 

kuna yiraahda naa wiilasha dharka iigu meyr, 

raashinkana iigu kari, adiga gabadh baa tahayee, 

halkaas bayna kaga habsaantaa waxbarashada 

xilligii ay u baahneyd isla markaana Wiilkooda u 

arka halyeeyga reerka, waxbadan ayaa la arkay wax 

matare lagu qasaaray oo ay gabdhuhu ka fiican 

yihiin haddey noqoto xagga waalidka, qaraabada iyo 

deriskaba intaba. Haddaba aqristeyaal cadaadiskaa 

wuxuu gabdhaha Soomaaliyeed u keenayaa in ay 

noqdaan mid jaariyad ah iyo mid meel xun ku 

dhacday taasi oo dhib ku ah dadkii ay la dhalatay 

iyo kuwii dhalayba. 

W/D: Abwaan Cabdisalaan Axmed (Gabayre) 

Qeybtii 15-aad 
Akhristayaal: bal aynu si fiican u dhuuxno Aayadda (41) ee 
Suuratu – rruum oo inoo sheegaysa in fasaadka Dunida 
Birriga iyo Baddaba uu Sabab u yahay Aadanaha, isla 
dunida guudkeeda intuu ku noolyahayna ay dhici karto in 
loo ciqaabo si ay uga towbad keenaan oo ay dib isugu 
hagaajiyaan. 
Waxaana qoraalkeena maanta ku soo qaadaneynaa: 
Fasaadka ka imaan kara Qabyaaladda (Casabiyadda). 
Akhristayaal: Qabiil waa wax jira oo la soo billowday 
Billowgii jiritaanka Aadanaha oo qoyskii ugu horreeyey ay 
ahaayeen Nabi Aadan iyo Xaawa oo dhaleen 40 Wiil iyo 40 
Gabdhood oo 20 Uur ah oo isu guursaday is weydaar oo 
Wiilka Uurka hore loo guuriyey Gabadha Uurka Danbe, 
Wiilka Uurka Banbena loo Guuriyey Gabadha Uurka hore, 
Qaabiil oo diiday mooyaane dilayna Haabiilka Uurka 
danbe si uu u guursado si qasab ah Gabadha isaga la 
mataanta ahayd, waxaana Qoyskii Koowaad ku xigay 20 
kaas Qoys oo durbadiiba isu badalay Caailad, ka dibna isu 
sii badalay Jufo, ka dibna Jilib, ka dibna Qabiil, ka dibna 
Shacbi, ka dibna Qowmiyad,------,------- Jiritaanka Qabiil 
waa jiritaan qofka, waana jiritaan waajib ah ilaa uu Eebbe 
Dunida rogayo oo Qiyaamaha laga gaarayo. 
Balse Qabyaalad oo ah Casabiyadda oo ah isugu eexasho 
Qaraabanimo iyo Sokeeyanimo oo waxii xuquuq ah oo uu 
qof kale lahaa ama umadda oo idil ay wada lahayd aad ku 
gaar yeeshid ama aad ugu roonaatid qof xigtadaada ah, 
amaba aad Qof xigtadaada ah oo Dulmi sameynaya garab 
ku siisid Dulmi sameyntiisa, sida: adigoo jeclaysta Qofka 
Xigtadaada ah oo Xil Qaran Haya inuu soo Xado Xoolaha 
Ummadda ee isaga lagu Aaminay si Qoyskiina loo 
gaarsiiyo Horumar dhinac kasta ah oo aysan dadka kale 
helin, taasoo ka soo horjeeda Cadaalada lagu tilmaamay 
Aayadaha (134) ee Suuratu Nnisaa, (9) ee Suratul Maaida 
iyo (153) ee Suuratul Alcaam, iyo Xadiiska 
Rasuulka(CSWS): ((Dacuuhaa fa innahaa Muntina)), Oo 

amar Rasuul ah ((Daaya Eexda Qabyaaladeed waa Qurune)). 
Qabyaalada nuucaas ahi waa midda dadka kala Irdhaysa (kala 
gaysa), ku kala beerta Cuqdad, Utuno iyo Uur ku taalo iyo kala 
shaki baqdin abuurta; Reer hebel baa wixii wada qaatay oo wada 
Cantoobsaday, Reer hebel baa Xilalkii iyo Shaqaalihi wada qaatay. 
Akhristayaal: hadaba sidee baa lagu garan karaa Qofka ku 
dhaqmaya Eexda Qabyaaladeed?  Markay rogrogeen Culimda ku 
xeeldheer Culuumta bulshada waxaa u soo baxday in lagu garan 
karo oo kaliya inuu diidayo isku xisaabinta Degaaneed ( in hal 
Degaan lagu Xisaabiyo) oo uu doonayo kaliya inuu ahaado bilaa 
Xuduud; oo uu yeesho Ganacsiga Beledweyne, kan Hargeysa, kan 
Kismaayo, kan Xamar, kan Jigjiga, ------,------, oo meel shatigiisa 
Ganacsi ku ekyahayba aysan jiraanin, ama uu raboodo inuu meel 
waliba isaga shaqaale ka noqon karo ama ku yeelan karo; Taliye 
Saldhiga Boolis ka noqon karo, Guddoomye Degmo ka noqon 
karo, isku duwe Caafimaad, Taliye Nabadsugid, Guddoomiye 
Waxbarasho, ------,-------, waxaana lagu hal qabsadaa: (( Miskiin 
baa Misgo la fuulo leh)) oo macnaheedu yahay Cidii Tabardaran 
baa waxeeda la qaadanayaa, waxaana lagu qeyliyaa oo cod dheer 
lagu yiraahdaa: Qabyaaladda ha la daayo, iyadoo la sameystay hal 
ku dhig: (( Hasha aan qalanno Midiyahana aan Qarsano oo 
macnaheedu yahay: Qabyaaladda kor ahaan aan diidno hoostana 
aan ka wadno, Tuugaysiga aan diidno, Qarsoodina aan u Xadno, 
Nabad galyo Xumida iyo Mooryaaneynta aan diidno, hoostana aan 
ka wadno,------,------. 
Akhristayaal: inta badan Dalalka dunida waayadii hore markay ku 
badatay isu guurguurid la isku dulminayo iyo Dal aan lahayn 
Qowmiyad si gaar ah isaga Xilsaarta Ilaalinta Nidaamkiisa iyo 
Ammaankiisa, waxay go’aansadeen inay isku xukmaan Nidaamka 

Is-maamul Goboleed, ama Federal oo ay haddaba ku dhaqmaan 
dhammaan Dalalka Reer Galbeedka (Maraykanka iyo Yurub), 
Dalalka Afrikana ay hada ku baraarugeen oo ay Qaarkoodna 
billaabeen, sida: Nigeria, Koonfur Africa, Kenya, Ethiopia. 
 
La soco …….. 

Prof: Cali Sh. Maxamuud Gacal 

ABAARTII DABADHEER IYO XALKII LAGA GAARAY 

Qaybtii 7aad 
Dantuna waa in loo abuuro dadkaa ahaa reer guuraaga 
horumar iyo mustaqbal ka wacan koodi hore, mar haddii 
ilbaxnimo aanay ka horreyn dejinta bani’aadamka: waayo ma 
helayo caafimaad: waxbarasho iyo danayn kale qofku haddii 
uu reer guuraa yahay. Mar haddii ay dejintu tahay heer 
ilbaxnimo oo dawlado yar kali ahi garteen. Waxaa lagu dejin 
doonaa dadka hadda kaddib qorshe loo habeeyay oo loogu 
tala gelayo, taasoo lagu dhaqmi doono mustaqbalka  
barnaamijka loogu tala geli doona dejinta. 

Qorshaha loogu tala galay horumarinta beelaha 
danwadaagta kalluumeystadu wuxuu u habeysan yahay in 
shaqo loo abuuro dadkaa oo Xirfad la baro. Marka hore, sida 
shabaag dhigid sameynteeda, kallun qallajin, Doonyo 
dhoobid, dabaal barasho, dukaanno gadid, digaag 
dhaqaalayn iwrm.  

Middaasina waxay ku qotontaa dadka oo loo qaybiyo 
hawsha, si ay u soo wada hooyaan dhaqaale ka dhexeeya oo 
sanooyinka dhow lagu wada manaaficaadsado, waxaana 
lagu rajo  weyn yahay in ay is-cesadaan beelaha 
danwadaaggta kalluumeysatadu,  haddii loo helo doonyo ku 
filan kalluumeysiga: kaddibna loo suuq geeyo meel kasta oo 
looga helo dalab, dadka danwadaaguhuna inkasta oo laga 
soo nabad geli yey abaarihii misana maanta xagga dejinta 
kama duwana kuwa  dawladdu gacanta ku hayso sida 
dhallinyarada aqoonta oo kale : waxaana loo 
xannaanaynayaa  sidaa inta soomaaliya jirto . Waxayna 
billaabeen in ay wada yeeshaan doonyo ay ku wada 
shaqeystaan, wixii laga soo saaro baddana wadaagaan 
Dhaqan geddin: 
Waxaa muuqatay inay dhabowday qaar ka mid ah 
ujeeddooyinkii lagu dhaqan geddiyey reer guuraaga, 
kuwaasoo laga arkayo maanta beelaha danwadaagta 
xeebaha. Nin ahaa reer guuraaga xooladhaqato ah oo 
muddo yar ku bartay xirfaddaa tabaheedii oo dhan, isagoo 
maanta aadaya badda oo kalluun ka soo jillaabaya, waana 

arrin dhaxal gal ah oo aan la arag iyada oo kale hadda ka hor, 
waxayna deg-degsanayaan dawladda si loogu soo dhaqsado 
wixii ka dhiman qalabka ay ku qabsan lahaayeen hawshooda 
kuwaasoo hadda dhismay, laguna raja weyn yahay in ay 
noqdaan kuwo soomaaliya wax ka tara, ama ka kaba kaalinta 
dabeyshu ka soo geleysay, wax badan ee xagga badda iyo ka 
faa’iideysi la’aanteeda. 
Tan kale, haddii la eego hodonnimada badaha dalka 
Soomaaliya, oo loo dhammeystiro qalabka ay u baahan tahay 
waxaa cad in ay isku fillaan karto Soomaaliya mustaqbalka 
dhow, xagga badaha waxa lagala soo baxo amase ay kalluun 
badan u dhoofin karto dawlado kale oo adduun weynaha ka 
mid ah, oo maanta ciriiri kaga jirta cuntada lagala soo baxo 
badaha. 

Tababarro: 

Waxaa la siiyaa sida aan hadda ka hor sheegnay tababarro 
kala nooc ah oo giddigood ku saabsan kallluumeysiga iyo 
sidii wax loogala soo bixi lahaa badaha dihin, wuxuuna ka 
billowday war dhegeed loo akhriyo cilmiga badda. 

 Waxaana ku xiga barashada dabaasha, shabaaga sameynta, 
doonyo fuulidda, kalluun cunsiinta, markaa kaddib ayaa ca-
sharrada joogtada ahi u billowdeen, ilaa ay ka gaareen heer 
ay maanta Soomaaliya ku faaneyso: kumana eka 
casharradoodu dhaqan badeed iyo gaarsiin heer wax-soo-
saarid oo kaliya   
Waxaa weheliya tababarro dhaqan geddis ah, qawaaniinta 
guud ee iskaashatooyinka ee la damacsan yahay in lagu 
fidiyo Dalka.  
Sidaas oo kale ayey tababarradu uga socdaan beelaha 
danwadaagta beeraleyda, si giddigood loo gaarsiiyo heer ay 
gartaan ujeeddada loo gargaarayey, loo soo raray ama loo 
dejiyey dhulka ay maanta ku nool yihiin iyo ujeeddooyinka 
kala duwan ee looga dan leeyahay arrimahaa oo dhan. 

La soco……….. 

HALYEEYADII XORNIMODOONKA 
 

 
 
 
 
 
 
 
 
 
 
 
Qaybtii 5aad 
MAXAMED KAMAALUDIIN SAALAX 
(Shihiid u dhintay Xornimada Soomaaliya) 
1949-kii markii Dalka Soomaaliya la geliyey 

Wasaayadii ama xornimo gaarsiintii ee loo kala 

dhiibay Dawladihii Ingiriiska iyo Talyaaniga ayey 

Qaramada Midoobay waxay Soomaaliya u soo 

magacawday ergey gaar ah oo eega kana 

shaqeeya arrimahaas xornimo gaarsiinta ah, isla 

markaana ka warbixiya, sida ay dadka 

soomaaliyeed ugu bislaadeen, uguna baahan 

yihiin in ay madax banaani helaan, isna 

maamulaan. Nasiib wanaag ergeygaas wuxuu 

noqday nin muslim ah oo Afrikaan ah oo carab ah 

oo waliba ka dhashay Dal ay soomaaliya saaxiib 

ahaayeen taariikh facweyna ayna ka dhaxaysay. 

Waa Dalka Masar. Ergeygaasi, wuxuu ahaa 

Maxamed Kamaaludiin Saalax Shacabka 

Soomaaliyeed arrintaa aadbay ugu farxeen waa 

siday filayeene Maxamed Kamaaludiin Saalax 

markii uu dalka yimid oo uu dersay Xaaladda 

arkayna baahida dadka Soomaaliyeed ay u 

qabeen inay xornimo helaan iyo sida uu 

gumaysigu u cadaadinayo aad buu ugu nuglaaday 

waxaana saaqay xamaasaddii Afrikaanimo iyo tii 

islaanimo wuxuuna billaabay inuu u dhego 

nuglaado dhaq-dhaqaaqyadii gobanimodoonka, 

uuna la shaqeeyo weliba. 

Gumaystayaasha oo qorshahoodu ahaa in ay 

waqtiga ka sii dheereystaan intii ay Qaramada 

Midoobay goysay ee aheyd toban sano, waxay la 

yaabeen siduu ergayga Maxamed Kamaaludiin 

Saalax markasta ugu heelan yahay cabashooyinka 

dadka Soomaaliyeed. Waxay ka baqeen inuu 

xornimada ka soo hormariyo tobankii sano ee 

ballantu aheyd, markaas ayey tallaabo qaadeen. 

Iyagoo taa baajinaya, adeegsanaya nimay soori 

qaaday ayaa lagu dilay shirqool Shihiid Maxamed 

Kamaaludiin Saalax 16-kii Abriil 1956-kii, 

Magaalada Muqdisho. Ujeedooyinka loo dilayna 

waxaa ugu waaweynaa in ay dheereystaan xilligii 

wisaayada iyo inay iska horkeenaan xumaanna 

dhex dhigaan labada shacab ee Masar iyo 

Soomaaliya, taana waxay beenowday markii 

Marxuum Maxamed Kamaaludiin Saalax la geeyey 

meydkiisii Dalka Masar. Wuxuu yiri; Jamaal 

C/naasir oo markaa Madaxweyne ka ahaa Dalka 

Masar hadal qiimo badan oo taariikhda galay, 

wuxuuna ahaa hadalkaasi; “Waxaan haysanaa 

Toddobo iyo Labaatan Milyan oo Kamaaludiin oo u 

diyaar ah inay u dhintaan Xornimada Walaalaheen 

Soomaaliyeed Darteed”. 

Baaritaan lagu sameeyey Dilkii kamaaludiin Saalax 

waxaa loo qabtay Eedaysane Maxamed Sheekh 

C/raxmaan iyo saddex qof oo kale, oo taariikhdu 

markay aheyd 1-dii Bishii 7-aad 1957-dii wuxuu 

soo saaray garsoorihii reer Masar ee arrintaa loo 

xilsaaray Rashaad Ramzi Eedaysanaha koowaad 

ee Maxamed Sh. C/raxmaan inuu dambiga ku cad 

yahay, wuxuuna ku xukumay Xabsi Daa’in 

saddexdii kalena waa la sii daayey. 

Lasoco …. 

                          W/D: C/qaadir Nuur Xuseen (Maax) 

AQOONTA CAAFIMAADKA 

            
Qaybtii 1aad 

AAABBBRRRAAARRR   

Buuggani wuxuu ku saabsan yahay cudarrada faafa ee 
dadku is qaadsiiyo. Cudurradaas faafiddooda waxaa 
kaalin weyn ka qaata dadka. Caadadooda iyo sida ay u 
wada dhaqmaan ayaa fududeeya faafidda cudurrada. 
Caadooyinka soomaalida waxaa ka mid ah: in ay weel 
wax ku wada cunaan, cabbaan iyo waliba in cuntada la 
hambeeyo. 
Caadooyinkaas bulsheed aad bay u fiicnaan lahaayeen 
haddii aanay jiri lahayn cudurrada ku faafaa. 
Xaaladdaas caafimaad darted, ka hortagidda cudurradu 
waxay ku jirtaa ka hortegidda caadooyinka dadka 
qaarkood si loo dhaqan geliyo kala dhawrsanaanta 
dadka cudurrada faafa qaba iyo kuwa fayaw. 
Mabaadi’da fayadhawrku, waxay kala dhawrsanaantaas 

u aragtaa arrin lagama maarmaan ah, isla markaas 
waxa iyana muhiim ah in dadka kala dhawrsamayaa ay 
si kalsooni ku jirto xaqiiqada isula gartaan, una 
dhaqangeliyaan. Waa muhiim in qofka jirran la 
xannaaneeyo si habboonna loola tacallo. 
Qofka cudurka faafa qabana, waxaa ku waajib ah in uu 
iska dhawro dadka uu la noolyahay, ha ahaadaan 
qoyskiisa, kuwa uu la shaqeeyo, wax la barto, wax la 
cuno amaba ay isku beel yihiin. Waxaa kaloo ku waajib 
ah inuu is daaweeyo. 

Hubaalaha sare ee xasaasiga ah ee buugga si 
qaawan loogu faahfaahiyey ka sakow, waxaa buugga 
lagu soo bandhigay erayo, tibaaxo, sifayn xaalado iyo 
sawirro dadka caadi ahaan la foolxun. Sida qaalibka 
ah waxaa dadku jecelyahay in qurux iyo xarrago laga 
hadlo ama la muujiyo, hase yeeshee si looga hortago 
fool xumooyin bulsheed ee sii tira badan, caafimaad 
darrana ilahoodu yihiin, ayaa lagama maarmaan ka 
dhigtay in buugga lagu soo bandhigo tusaalooyin 
dadka qaarkood u arki karo lama jeclaystaan. 
SSSIIIYYYAAAAAABBBAAAHHHAAA   CCCUUUDDDUUURRRRRRAAADDDUUU   JJJIIIRRRKKKAAA   UUU   GGGAAALLLAAAAAANNN   
Dhawr siyood bay cudurradu u haleeli karaan jirka. 
Inta badan waxay cudurradu jirka ka galaan daloollo 
dabiici ah.waxa kaloo jira qaar ka gala maqaarka 
dhaawacan ama fayow. 
Tusaalooyin: 
INDHAHA: Cudarrada indhaha ku dhaca waxaa ka 
mid ah daaf. 
SANKA: Sanka waa marin ay jirka u maraan 
cudurrada sida qaaxada, hargabka ama duraygu. 
AFKA: Cunnada iyo cabbidda ama neefsashada 
waxaa ka yimaada cudurro sida: Shuban, Hargab, 
Daba-dhiig ama axal dhiig qaaxo. 

HABQORAALKA SHEEKADA 

 
Qaybtii 8aad 

MAYD SOCDA 

SHEEKO GAABAN  
 

“Waqtigii waa la gaaray”, ayuu la soo degdegay 

“Anigu waxaan aadayaa dagaalka. Hadal danbe 

waqti uma hayo. Dukaanluhu masruufkii waa 

idiin wadayaa. walaalkay Daahir idin kama 

dheera, haddii lacagtii idiinka go’do. Hadal iyo 

dhammaantiis aday ku jirtaa sidaad reerka u 

hanan lahayd intaan maqanahay”. 

Madaxa ayaan u ruxay hadal walba oo uu 

yiraahdo anoo dareenkii jirka oo dhan dhegaha 

isugu keenay. 

Intuu shucuurtii wajigiisa farax ka muujiyey buu 

igu soo booday, isku kay duubay, ilaa la iga 

fujinwaayo. “Laga yaabee inay dhunkashadani 

tahay tii adduunka isugu keen dambeysay buu 

igala dul gurxamay. Dareenkii macaanaa oo 

dhunkashadiisu igu reebtay baa waxaa ii badalay 

naxdin,” “Rabbi hakula jiro” ayaa afkaygu karay. 

Intuu iga fuqay buu kolaygiisii garabka surtay. 

Qolkii buu ka baxay oo kor u dhaafay Mahdi oo 

boonballadiisii debedda ku ciyaaraya. Wiilkiisii 

buu wejiga dhunkasho kala gaaray oo yiri “Jaaw 

Aabbo”. 

“Baaba, intee aadee”? Mahdi baa su’aaltamay.  

“Waxaan soo gubayaa cadawgeenna Amxaaro”  

Xirsi baa ku jawaabay isagoo wiilkiisa u 

qoslaya. Cadawtooyada xabashida iyo 

Soomaalida dhextiil waxay gaarsiisnayd xad ay 

dhalaanka yaryari garwaaqsan karaan. 

Fakar ayaan la ambaday intii uu ilmaha 

nabadgelyeynayey. Waxaan u walwalsanaa 

una baqayey nolosha ninkayga. Fikrado 

isdhaafsan baa maskaxdayda isku jiiray. 

Awooddaydu ma gaarsiisnayn inaan ninkayga 

guriga ku reebto oon dagaalka ka baajiyo. 

Erayadii gurxankiisa u danbeeyey ayaa 

maskaxdayda ka sii qaylinayay. “Laga yaabee 

in dhunkashadaani tahay tii isugu keen 

dambeysay”. Xirsi nabadgelyayntiisii ayuu kulli 

gacanta salaam na wada saaray oo ku 

degdegay fatuurad irridka ku sugeysay. 

Saamihiisii ayaan indhaha la sii wada raacnay 

ilaa uu fatuuradda nooga dhuuntay. 

Aad baan uga walaacsanayn tegiddiisa. 

“Xaggee buu u jeedaa” baan is ogaal 

weydiiyey “Malaha qabirigiisii” ayaan isugu 

mala jawaabay.  

“Caasha, xaggee maanta iskala hadlaysaa? 

Ilama fiicnide” Faadumo oo hamigeyga 

dareentay baa I weydiisey.  

Intaan hawada xoog u jiidey oo mid le’eg uur 

kujirta ka soo gaaciyey baan ‘waxba abaayo’ 

ugu jawaabay anoo fakarkaygii dheeraa halkaa 

uga haraya. Intaan qarsho barafuun ah 

laabatooyinkayga sare ku buufiyey baan 

Faadumo u dhiibay. Suuqa hoose ee 

magaalada Muqdisho ayaan wax gadasho u 

aadnay.  
 

La soco ….. 
 

C. C. Warsame (Feegaar) 

http://ceelgaal100.blogspot.com/2016/05/dheefaha-akhriska.html


AXAD, 31-KA DECEMBAR 2017, BILLE WARGEYSKA SOMASA, TIRSIGA: 15, SANNADKA 2-AAD.  

18 



AXAD, 31-KA DECEMBAR 2017, BILLE WARGEYSKA SOMASA, TIRSIGA: 15, SANNADKA 2-AAD.  
 

 

WAX KA BARO XAYAWAANKA YEYDA 

Boggan waxa aannu bishan ku soo qaadanaynaa hal xayawaan oo ka mid ah xayawaanada 

dalkeena ku caanka ah, xayawaankaas oo aqoontiisa iyo muuqaalkiisuba Dhallinyarada iyo 

bulshada maanta ay ku yar tahay. Waxaanna xayawaankan ka bixinaynaa faallo kooban oo ku 

saabsan tarankiisa iyo hab nololeedkiisa. Taasina Akademiyada Cilmiga, Fanka iyo Suugaanta 

ayaa u xilsaaran. Halkan hoose waxaa kaaga muuqda sawirka xayawaanka ay Soomaalidu u 

taqaanno YEY.  
 

 

 

 

 

 

 

 

 

Yeydu waxa ay la bah tahay Eyga. waxeyna ku nooshahay meelaha buuraleyda iyo keymaha 

ah. Yeyda waxa uu dhererkeedu gaaraa saddex cagood, culeykeedana waxa uu gaaraa 170 

rodol.  Yeydu waxa ay u ugaarataa koox koox, koox kastana waxa ay noqon kartaa lix ilaa 

sodon iyo lix (6-36) inta u dhaxeysa ayay isu raacaan, taasina waxay u suurto galinaysaa inay 

qabsadaan ugaarta ka waaweyn sida biciidka, goodirka, deerada, iyo cawsha. 

Yeyda dheddig waxey markiiba dhali kartaa lix cunug. Waxayna ilmahaas nuujisaa muddo 

sannad ah. Yeydu waa fulay oo sidaan soo sheegnay koox-koox ayey isku raacdaa, 

cadowgeedana qeylo ayey isaga difaacdaa, Yeydu waxa ay leedahay dareen ur oo aad u 

sarreeya, waxayna wax ka urisaa fogaan dhan 3 meyl. Marka ay gaajooto aad bay u qaylisaa 

oo gaajada way u nugushahay. Marmar Yeydu qaarba qaarka kale ayey cunaan. Waxaa la 

yiraahdaa yeydu hal il bay ka seexataa, isha kalena way isku ilaalisaa. Sheekooyinka 

soomaalida ee ay Yeyda ka sheegaan waxaa ka mid ah “Yeydu subaxa hore marka ay soo 

toosto haddii ay la kulanto xayawaan ama dad way leeftaa oo dishaa, xitaa Libaaxa oo ah 

boqorka habar dugaag haddii uu Yey arko meyd buu iska dhigaa oo dhulkuu is dhigaa, isagoo 

ka baqaya Yeydu in ay leefto, Yeyda waxaa la yiraahdaa ma cunto baqtiga ama waxa aanay 

dilan; marka si ay u kala hubiso Libaaxu in uu jiifo iyo in uu baqtiyey dhegaha ayey kaga 

kaadisaa, haddii uu dhegaha nuuxnuuxiyo in uu noolyahay ayey sidaas ku ogaataa oo  way 

cuntaa haddii uu nuuxnuuxin waayana wax baqtiyey ayey u aqoonsataa wayna ka tagtaa. 

Yeyda waxaa la yiraahdaa; marka ay kaadiso awood ma lahan, oo ilmaha yar-yar ayaa ka adag. 

